
ULA IRURETAGOIENA

LURRALDEA ETA ARKITEKTURA

Inoiz Erdi Aroko etxe museifikaturen 
batean egon bazarete, etxeko altza-
rigintza egurrezkoa, berniz ilunekoa 

eta dekorazio landuarekin egina zela 
konturatuko zineten. Eta etxearen de-
korazioari dagokionean, deigarriena da 
zeinen altzari gutxi zituzten edozein gela 
motan, baita sukaldean ere. Objektuak 
gordetzeko pieza gutxi izatean, geletako 
paretek presentzia handiago hartzen 
zuten. Nolabaiteko soiltasuna arnasten 
da, elementu gutxi eta espazioen neurri 
mugatuan ere bai. Gutxirekin eta txikita-
sunarekin bizi ziren eroso.

Etxeen izaera eta altzarigintzan aldake-
ta handia izan da gaur egun etxeek  behar 
duten biltegiratze metroetan. Kontsumis-
moak etxeak aldatu ditu. Objektu eta gau-
za askorekin batera bizi gara, eta gaine-
ra, ez botatzearen eta metaketaren joera 
daukagu, edo "badaezpada sindromeak" 
jota, armairuetan urtetan sekula ukituko 
ez ditugun objektuak ondo gordeak dauz-
kagu. Oporraldiak garbiketarako garaia 
izan daitezke, eta orduan ohartzen gara 
zenbat energia hil daukagun etxean bildu-
ta eta zenbat kostatzen duen atxikimendu 
emozionaletik askatzeak.

Mendebaldeko etxe garaikideetan 
gertatzen den beste fenomeno bat azale-
ra gehiago eskuratzeko desio orokortua 
da. Etxeari zati bat irabazi zaiola esan ohi 
dugu. Azaleraren arabera jartzen diogu-
lako prezioa etxeari, handitasunaren ara-
bera neurtzen dugulako etxearen maila 
soziala. Horregatik, akaso, etxean gela-
zulo bat aurkitzeak poza ematen du, es-
pero gabeko oparia bailitzan. Zenbat eta 
handiago, hobeto. 

Karga emozional horiek gainean, zailta-
sunez aritzen gara arkitektoak azaltzeko, 
batzuetan altuago eta handiagoa den espa-
zio bat ez dela egokiena; desproportziona-
tua, desitxuratua edo besterik gabe beha-
rrezkoa ez delako. Baina gehiago izatearen 
barne desioa handia da eta argudioak ar-
gudio, handitzeari uko egitean galera bat 
dagoela sentitzea oso ohikoa da. Abarizia 
espazialaren nahasmenduak atzean gor-
detzen duen esanahi psikologoei galdetu 
beharko diegu.  

Gehiago
ANALISIA

7/2025 Errege Lege-Dekretua ekainaren 24an onartu zuen Espainiako Minis-
troen Kontseiluak, baina atzera bota du Diputatuen Kongresuak, uztailaren 
22an. "Itzalaldiaren aurkako dekretua" izendatu dute sustatzaileek eta sare 

elektrikoa indartzea energia trantsizioa egiteko beharrezko zela, autokontsumoa 
ere sustatzen zuela eta gizartean aldekotasun handia zuela nabarmendu dute: hasi 
oligopolioa osatzen duten enpresa elektriko erraldoietatik, industriatik pasa –hauen 
argindarraren fakturan murrizketak aurreikusten zituen dekretuak– eta erakunde 
ekologista handietara (Greenpeace, adibidez). Alde bozkatu dute PSOE, Sumar, ERC, 
EAJ, EH Bildu, Compromís eta Coalición Canariak.

Ezezkoa bozkatu dutenak Podemos, PP, Vox, Junts, BNG eta Chunta Aragonesista 
izan dira. Podemosek salatu du Gobernuak "oligopolioa babesten duela", apirilaren 
28ko itzalaldia eragin zuten enpresen izenak ezkutatzen jarraitzen duela eta dekre-
tuak ez diela enpresa horiei izan zuten arduragatik inolako zigorrik ezartzen eta ez 
diela etorkizunean berriz itzalaldirik gertatu ez dadin inolako ardurarik ezartzen. 
Gainerako alderdietan, legearen aurkakotasuna baino Gobernua estutzeko nahia 
gailendu ote den zalantzan jarri du prentsak. Oligopolioak eta industriak dekretua-
ren alde bozkatzeko presio handia egin dutela ahobilorik gabe aitortzen da (alderdi 
guztiei gutuna ere bidali zieten elektrikek) eta PPk horregatik iragarri duela, ezezkoa 
emateaz batera, bere proposamena aurkeztuko duela. Pedro Sánchez presidenteak 
iragarri du jarraituko duela dekretu bat onartzeko ekinean. 

Espainiako Makroberriztagarriak Ez plataformak adierazi du dekretuak itzalaldia 
saihestetik "ezer ez" eta oligopolioa erreskatatzetik "asko" zuela (El País egunkariak 
berak "oxigeno baloi" gisa izendatu zuen) eta "beste behin, herritarren poltsikoeta-
tik" ordainduko zela. "Galiziako kideengatik pozten gara" dio plataformak, izan ere, 
Galiziako Auzitegi Nagusiak ia 70 makroproiektu eoliko ditu kautelaz geldiaraziak, 
"ingurumenari eragin larria" egiteko arriskua dutela argudiatuta. Auzi horretaz bere 
epaia emango du Europako Auzitegiak abuztuaren 1ean.

Denbora faktore gakoa da makroberriztagarriak egiteko edo geldiarazteko dispu-
tan. Diputatuen Kongresuak atzera bota berri duen dekretuak denbora makroberriz-
tagarrien alde jartzeko neurriak zituen: besteak beste, epaileek edo administrazioak 
kautelaz geldiarazitako proiektu horiei "izoztu" egiten zien proiektua eraikitzeko 
baimena lortzeko zuten epea. Makroberriztagarriak Ez plataformak nabarmendu du 
Galizian daudela egun baimenak lortzeko epea agortzear duten proiekturik gehienak 
eta hori dela "bertako kideek borondatez eta lan handiz 60 proiektu eoliko baino 
gehiago judizializatzeko egin duten ekinaren ondorioa". 

Denbora faktore garrantzitsua da, berriztagarriena burbuila bat dela uste dutenen-
tzat, burbuilak, lehenago edo beranduago, lehertu egiten baitira. Denborak esango 
du burbuila bat zen edo ez. 

  ESTITXU EIZAGIRRE

Itzalaldiaren aurkako dekretua edo 
oligopolioaren piztualdiaren aldekoa?


